
СЕКЦИЯ: НАУКИ О ЗЕМЛЕ 
 
УДК 911.502.37 

G. Janizoqova 
Jizzax davlat pedagogika instituti  

Geografiya va IBA kafedrasi o`qituvchisi, Ilmiy rahbar  
Ne`matova S., Mo`minova L., Bahromova M. 

Geografiya va IBA yo`nalishi 1-kurs talabalari 
(Jizzax, O`zbekiston) 

 

MOLGUZAR TIZMASI TOG’ VA TOG’ OLDI TEKISLIK LANDSHAFTLARINING BIOLOGIK 
RESURSLARINI O`RGANISH 

 

Annotatsiya. Hozirgi kunda ham Jizzax viloyatining aholi eng zich va insonlar tabiatga 
izchil ta’sir ko’rsatayotgan hududlardan biri bu Molguzar tizmasi va tog’ oldi tekisligi 
hisoblanadi. Ushbu maqolada Molguzar tizmasi va uning biologik resurslari haqida fikr 
yuritilgan. 

Kalit so`zlar: tog`, tizma, dovon, Ilono`tdi darasi, Sangzor, Molguzar, adir, Sho`rbel 
dovoni, efemer, tuproq, buta, o`t-o`simlik. 

Аннотация. Даже сегодня одним из самых густонаселенных районов 
Джизакской области, где человек последовательно воздействует на природу, является 
Мальгузарский хребет и предгорья. В данной статье рассматривается Мальгузарский 
хребет и его биологические ресурсы. 

Ключевые слова: гора, хребет, перевал, ущелье Илонотди, Санзар, Мальгузар, 
возвышенность, перевал Шорбель, эфемер, почва, кустарник, трава. 

Annotation. Even today, one of the most densely populated areas of Jizzakh region, 
where people have a consistent impact on nature, is the Molguzar ridge and the foothills. This 
article discusses the Molguzar ridge and its biological resources. 

Molguzar tizmasi qadimdan insonlar yashab kelayotgan hudud bo’lib, unda tabiat va 

inson, tabiiy landshaftlar hamda unga inson ta’siri kabi masalalar ayniqsa dolzarbdir. Hozirgi 
kunda ham Jizzax viloyatining aholi eng zich va insonlar tabiatga izchil ta’sir ko’rsatayotgan 
hududlardan biri bu Molguzar tizmasi va tog’ oldi tekisligi hisoblanadi.  

Turkiston tizmasining eng shimoli-g’arbiy tarmog’ida Molguzar tizmasi joylashgan 
bo’lib, sharqdan g’arbga 75 km masofaga cho’zilgan. Eng baland nuqtasi Sho’rbel dovoni (2621 
m) bo’lib, deyarli tizmaning markaziga to’g’ri keladi.  

Molguzar tizmasi tog’ va tog’ oldi tekislik landshaftlarining tuproq qoplami 
mutaxassislar tomonidan yetarli darajada o’rganilgan. Tuproqlarning shakllanishida joyning 
tabiiy geografik sharoiti, relyefi, tog’ jinslari va namlik muhim ahamiyatga ega. Tuproq hosil 
qiluvchi ona jinslar turlicha va ximiyaviy tarkibi bilan ham farqlanadi. Tuproq hosil bo’lishidagi 
biologik jarayonlar ham mutlaq balandlik, relyef shakli, yonbag’irlar ekspozitsiyasi va qiyaligiga 
bog’liq. Hududda tarqalgan tuproqlar asosan och bo’z, tipik bo’z, to’q tusli bo’z va tog’ jigarrang 
tuproqlardan iborat. Bu tuproqlar tog’ va tog’ oldi tekislik landshaftlarida balandlik bo’yicha 
quyidagicha tarqalgan: 

· 400 metrdan 800 metrgacha balandliklarda tipik bo’z tuproqlar; 

· 800-900 metrdan 1200 metrgacha balandliklarda to’q tusli bo’z tuproqlar, 

· 1200-2000 metr oralig’ida tog’ jigarrang tuproqlari tarqalgan. Undan yuqorida tog’ 

o’rmonlari ostida tog’-o’rmon jigarrang tuproqlari hosil bo’lgan.  

Molguzar tizmasining o’simlik qoplami joyning tuproqlari, geomorfologik va iqlimiy 
xususiyatlariga bog’liq holda rivojlangan. Turlicha litologik sharoit va relyef, iqlim va namlikka 
eng mos turlargina moslashib qolgan. Bu yerda o’simliklarning balandlik bo’yicha 
mintaqalanishi ko’zga yaqqol tashlanadi. O’simliklar tarqalishi joyning mutlaq balandligiga, 
relyef sharoitiga, yonbag’irlar ekspozitsiyasiga muvofiq ravishda o’zgarib boradi. Janubiy 
yonbag’irlardan farq qilib, shimoliy yonbag’irlarda quyi o’t-o’simliklar va butasimonlar keng 
tarqalgan. Molguzar tizmasi shimoliy yonbag’irlaridagi tog’ oldi tekislik landshaftlari, ya’ni 
Mirzacho’lning tutash hududlarida, lyossli jinslar tarqalgan qismida efemer, efemeroid va 
boshqa o’t-o’simliklar hamda chala butasimon shuvoq kabilar o’sadi. Bu joylarda seryomg’ir 
bahor faslida avval efemerlar va efemeroidlar zich o’sib chiroyli manzara hosil qiladi. Bu faslda 
qorabosh (rang), qo’ng’irbosh, boychechak, binafsha, chuchmomo kabilar barq urib o’sib hudud 
yashil tusga kiradi. Bulardan tashqari yana sassiqquvray, lola, gulsapsar, piyoz ildizlilar, 
ayiqtovon, mingbosh, chalov, shuvoq, astragal, darmana, ba’zan aholi punktlariga yaqin 
joylarda isiriqlar o’sadi. 

Molguzar tizmasining tog’ oldi tekisligiga tutash adir balandlik mintaqasida (400-500 
metrdan 1200 metrgacha) relyefning balandlashuvi natijasida yog’in miqdori ortadi, yozgi 
harorat esa nisbatan pastroq bo’lib, tipik va oddiy bo’z tuproqlar keng tarqalgan. Bular o’z 
navbatida adirda har xil o'tlarni zich va baland bo’lib o’sishiga sabab bo’lgan. Lekin o’r-qirdan 
iborat bo’lgan adirlarning quyi qismi daryo, soy va vaqtli suvlar bilan parchalab yuborilgan 
bo’lsa,yuqorigi qismida esa ba’zi tog` yonbag’irlari tik bo’libona jinslar ochilib qolgan. Binobarin, 
adirda o’simliklar qoplami yoppasiga tutash bo’lmay, ona jinslar ochilib qolgan. Tik yonbag’irlar, 

oqar va vaqtli suvlar yuvib ketgan joylarda uzilib qolgan. Umuman olganda adir mintaqasida 
undan quyi qismga nisbatan o`simlik turlari ko’p bo’lib,qalin o’sadi. Bir kv km maydonda 15-20 
turga mansub bo’lgan 30 ming individ uchraydi. Adir o’simliklarining asosini efemer va 
efemeroidlar, ko’p yillik har xil o’tlar, butalar tashkil etadi. Adirda efemer va efemeroid 
o`simliklaridan rang, qo’ng’irbosh, yaltirbosh, no’xatak, chuchmomo, lola, oqquvray, gulxayri, 
sasir, qoqi kabilar qalin o’sib, iyul oyigacha vegetatsiyasini davom ettiradi. Bulardan tashqari 
yana shuvoq, yovvoyi bug’doy (qasmaldoq), tak-tak (yovvoyi arpa), jasmin, cho`l yalpizi, ferul, 
chalov, mingbosh, otqulok, ermon, zubturum (bargizub), qo’ziquloq, karrak, qiltiq, yersovun 
(yetmak), shirach kabi o’simliklar ham o’sadi. Adirning yuqori qismida toshloqi yerlarda 
astrogal, akantolimon, chiya, soylarda zirk, qo’shyaproq, namatak kabi butalar, do’lana, 
bodomcha, pista kabi daraxtlar, ariq uylarida yalpiz qirqbo’g’im ham uchraydi. 

O’rganilayotgan hududda tog’ balandlik mintaqasi 1200 metrdan Molguzar tizmasining 
eng baland (2621 m) qismigacha davom etadi. Bu balandliklarda relyef murakkab, nihoyatda 
parchalanib ketgan. Morguzar tizmasining shimoliy yonbag`irlarida jagarrang va qo`ng`ir tog` 
o`rmon tuproqlari uchraydi. Yog`in ko`prok tushadigan shimoliy yonbag`ir bo`lganligi uchun 
kichik-kichik maydonlarda bargli o`rmonlar va har xil butazorlar ko`p o`sadi. Tog` balandlik 
mintaqasining quyi qismida ko`proq o`tloq o`simliklari xususan, bug`doyiq, kovrak, shirach-
eremurus, kukchup (isfarak), gulxayri, lolar, anjabir, arslonquyruq, yerchoy, binafsha, tak-tak 
(tog` arpa), tariqbosh tulkiquyruq, chayir, yalpiz, kiyiko'ti, shuvoq, chalov kabilar o'sadi. Tog’ 
mintaqasining nisbatan qurg`oqchil qismlarida esa tog’sagiz, qizil tikanak, astragal, tog` yalpiz, 
betaga, chalov, shuvoq kabi o'tlar uchraydi. Tog’ balandlik mintaqasida shuningdek, archazorlar 
anchagina maydonni egallaydi. Bu yerda archaning uch turi–Zarafshon archasi, 
yarimsharsimon (saurarcha) archa va Turkiston (qoraarcha) archasi o’sadi. Zarafshon archasi 
ko'proq 1200-2200 metr balanliklardagi joylarda, yarimsharsimon archalar esa 1800-2700 metr 
balandliklarda, Turkiston archasi 2600 metr va undan balandda o'sadi. Archazorlar ko'proq 

nisbatan qurgoqchil va toshloq yerlarda uchraydi. Ular asta-sekin o'sib bo'yi 20 metrgacha 
yetadi hamda ming yildan ortiq yashaydi. Archazorlar tagida esa har xil o`tlar va butalar 
uchraydi. Tog’ balandlik mintaqasida butalardan uchqat, namatak, irg`ay, zirk, maymunjon, 
yovvoyi uzum, katrangi, bodomcha, kabilar mavjud. Hududda yana tog’ piyozi, anzur piyoz, zira, 
rovoch, taran, tuyayaproq, tog’ jambuli, kiyiko’ti, tog`sagiz kabi foydali va dorivor o'simliklar 
ham uchraydi. 

Tog’ oldi tekisligining yuqori qismida bahorikor dehqonchilik sharoitida hayvonlardan 
qushlar, kemiruvchilar va hashoratlar tarqalgan. Kemiruvchilardan sariq yumronqoziq, Osiyo 
jayrasi, Seversev qo’shoyog’i, kichik qo’shoyoq, Turkiston kalamushi, uy sichqoni va boshqalar 
bor. Molguzar tizmasida hasharotlar shimoliy yonbag’rida janubiy qismiga nisbatan ko’proq 
uchraydi. Xulosa o`rnida aytish mumkinki tog  ̀ va tog`oldi hududlari har doim biologik 
resurslariga boy hudud hisoblanadi va u inson xo`jalik faoliyati uchun ahamiyatlidir.  

